[image: image1.jpg]NV DEN NORSKE KYRKJA




Bryllaupsplanar?

Sidan du no er inne på sida vår om vigsel så har du kanskje planar om å gifte deg snart? Det å planlegge ein slik dag er spennande. Her følgjer ei orientering om vigsel i kyrkja.

Ekteskapsinngåing

Ekteskapsinngåing kan ein gjere borgarleg eller kyrkjeleg. Juridisk sett er det ingen skilnad, men

- borgarleg eksteskapsinngåing skjer med sorenskrivaren eller byfogden som vigselsmann.

- kyrkjeleg vigsel skjer med presten som vigselsmann.

Vigsel i kyrkja

- Vigselsordninga som vert nytta i Den norske kyrkja, opnar for at brudeparet sjølv kan vere med å utforme seremonien og setje eit personleg preg på vigselshandlinga.

- Nokon i bryllaupsfylgjet kan ta del i nokre av dei liturgiske ledda. Det kan t.d. gjelde musikkinnslag, lesing av tekster, tenning av lys i lysgloben m.m.

· Salmar og songar må godkjennast på førehand av den presten og organisten som skal vere med.

Prosesjonen

Brudeparet kan gå inn saman, eller brura kan kan gå inn saman med ein representant for familien. I prosesjonen kan ein og velje å ha med brudepiker eller brudesveinar, forlovarane og presten.

Skriftlesingar

Om ein vil kan bibeltekstene lesast av t.d. forlovarar, foreldre, søsken, vener eller andre medlemer av familien. Elles les sjølvsagt presten gjerne desse tekstene sjølv.

Døme på bibeltekster som kan lesast av andre enn presten er: Salme 23; Salomos ordtøke 8,6-7; Matteus 6,25–34; Johannes 15,9–12; 1.Korintarbrev 13; Kolossarbrevet 3,12b–14.

Tid og stad

Ta kontakt med kyrkjekontoret i god tid for å avtale når du vil gifte deg. Det kan hende at den dagen eller det klokkeslettet de har som førsteval, alt er oppteke. Då må ein prøve å finne alternative tidspunkt.

Vigselssamtale

På kyrkjekontoret får du vite kven av prestane som har vigsel den aktuelle dagen.

Det er ynskjeleg at de tek kontakt med vedkomande prest tidleg i planlegginga for at ein kan gå gjennom vigselshandlinga saman. Når vigselen nærmar seg møtest brudepar og vigselsmann i kyrkja for å avtale dei siste detaljane og øve på seremonien. Om ein vil kan ein ha med forlovar og/eller andre i familien på denne siste førebuinga.

Kan vi gifte oss i den kyrkja vi vil?

Dersom de vil gifte dykk i ei anna kyrkje enn den som er der de bur, tek de kontakt med kyrkjekontoret der de vil gifte dykk, og gjer avtalar direkte med dei.

I Den norske kyrkja er hovudregelen at de berre kan gifte dykk i ei kyrkje eller annan gudstenestestad som biskopen har godkjent til denne bruk.

Om de vil gifte dykk i ei sjømannskyrkje i utlandet, tek de kontakt på e-post med den aktuelle sjømannskyrkja via nettstaden- 

www.sjomannskirken.no , 

sender ein e-post til Sjømannskyrkja – Norsk kyrkje i utlandet: 

http://www.sjomannskirken.no , eller ringjer 55 55 22 55.

Kven kan gifte seg i kyrkja?

-For at vigselen kan føregå i kyrkja skal i utgangspunktet minst eitt av brudefolka vere medlem av Den norske kyrkja. Vigsel kan ikkje krevjast dersom ingen av brudefolka tilhøyrer Den norske kyrkja.

- Ved vigsel i kyrkja må ein òg følgje liturgien og ordningane for vigsel som er vedtekne for Den norske kyrkja.

- Sjå under www.kirken.no og rubrikken Vigsel og Forbøn for borgarleg inngått ekteskap. Her kan du finne vigselsliturgien i detalj med dei valg ein kan gjere når det gjeld nokre ledd i liturgien.

Skjema og attestar

Før ein kan gifte seg må det skje ei prøving. Det vil seie at ein får løyve/godkjenning til å gifte seg. Frå 1.oktober 2004 har Folkeregisteret teke over prøving og godkjenning av vigselspapira. Søknaden kan tidlegast prøvast 4 månader før og seinast 2 veker før vigsel finn stad.

· "Erklæring for brudefolk" skal brud og brudgom fylle ut kvar for seg.

PS! Hugs at soknepresten ynskjer å få tilsendt attesten for prøvinga frå Folkeregisteret. Dette må brudeparet gje melding om på dette skjemaet.

· "Forlovarerklæring" skal forlovarane fylle ut kvar for seg (Forlovarane må vere over 18 år og kjenne vedkomande dei er forlovar for godt.)

· "Melding om endring av namn" skal ein fylle ut dersom ein ynskjer å endre namn i høve vigselen.

Desse tre skjema skal sendast inn til Folkeregisteret for den kommunen der éin eller begge av brudefolka er folkeregistret. Folkeregisteret for Ørsta kommune har adresse: 

Ørsta folkeregister
Skatt Midt-Norge
Postboks 8093
6022 ÅLESUND
Tlf: 80080000
Du kan også laste ned alle skjema her, eller du kan få dei tilsende ved å vende deg til kyrkjekontoret.

Dokumentasjon ved andre ekteskap eller utanlandske borgarar

Dersom nokon av brudefolka tidlegare har vore gifte, skal bevis (skilsmissebevilling, domspapir, dødsmelding e.l.) for det leggjast ved når ein leverer inn erklæringane. 

Utanlandske borgarar som ikkje er fast busette i Noreg, men som ynskjer å gifte seg her, må leggje fram ekteskapsattest frå heimlandet eller andre papir som bevis på at ein ikkje er gift og at ein fyller vilkåra for ekteskap i Noreg. 

Ein må også leggje fram dokumentasjon på at ein har lovleg opphald (pass e.l.). Ein kan kontakte heimlandet si ambasade for å få nærare føreskrifter for når ein kan reknast for fast busett i Noreg. Hugs at eventuelle attestar på morsmål må omsetjast til norsk eller engelsk.

Blomar, pynting, musikk m.m.

Pynting i kyrkja er òg viktig å tenkje gjennom. Blomepynt i kyrkja kan tilpassast ynske og smak. Brudeparet har sjølv ansvaret for pyntinga, men ein må vere merksam på ein del avgrensingar i høve kyrkjerommet og kva som passar/er tillate. 

- Dette får du greie på ved å snakke med kyrkjekontoret.

Det er fullt mogeleg å setje sitt personlege preg på det som skjer i kyrkja. 

De vel salmar sjølv, kjem med ynske til organisten om musikk til inngang og utgang, og de kan sjølve velje å leggje inn andre musikalske eller lyriske innslag. Salmane kan du levere inn på kyrkjekontoret, men treng du hjelp med noko i høve salmar, marsjar eller akkompagnering, kan du ta direkte kontakt med organisten, men fyrst få beskjed om kven som er organist på vigseldatoen av kyrkjekontoret.

I mai 2004 kom ein revidert liturgi for vigsel(http://www.kirken.no/?event=doLink&famID=9269 ), og for mange er det ei hjelp å gå gjennom den i ro og mak for å få seremonien best mogeleg tilpassa eigne ynskje.

Vi ser fram til å samarbeide med dykk om planlegginga av

vigselshandlinga og ynskjer dykk lukke til med førbuinga av den store dagen!

Ta gjerne kontakt på e-post:

postmottak@orsta.kyrkja.no

